
1. Ընթացիկ իրավիճակը և իրավական ակտի ընդունման անհրաժեշտությունը, առաջարկվող կարգավորման բնույթը
Հաշվի առնելով այն հանգամանքը, որ ՀՀ հակակոռուպցիոն կոմիտեն քննչական մարմին է, որն իր լիազորությունների շրջանակներում «Օպերատիվ-հետախուզական գործունեության մասին» օրենքով սահմանված կարգով իրականացնում է օպրեատիվ-հետախուզական գործունեություն, ուստի քննչական և օպրեատիվ-հետախուզական աշխատանքների կատարելագործման, բարելավման և արդյունավետության բարձրացման միտումով պայմանավորված՝ անհրաժեշտություն է առաջացել Կոմիտեի օպերատիվ-հետախուզական ստորաբաժանումը հնարավորինս համալրել, վերազինել անհրաժեշտ սարքավորումներով։ 
Նախագծով նախատեսվում է ձեռք բերել Հակակոռուպցիոն կոմիտեի գործունեության համար անհրաժեշտ միջոցներ, որոնց ֆինանսավորումն ապահովելու նպատակով որոշման նախագծով առաջարկվում է «Հայաստանի Հանրապետության 2023 թվականի պետական բյուջեի մասին» ՀՀ օրենքում և Հայաստանի Հանրապետության կառավարության 2022 թվականի դեկտեմբերի 29-ի N 2111-ն որոշման մեջ կատարել փոփոխություններ, մասնավորապես, 49,950․0 հազ․ դրամով նվազեցնել 1228 ծրագրի «31001․ Հակակոռուպցիոն կոմիտեի շենքային պայմանների ապահովում» միջոցառմամբ նախատեսված գումարը, քանի որ Արդարադատության թաղամասի կառուցման շուրջ քննարկումները շարունակվում են և դեռ վերջնականապես չեն ավարտվել և այն ուղղել Հակակոռուպցիոն կոմիտեի 1231 ծրագրի «31001․ ՀՀ հակակոռուպցիոն կոմիտեի տեխնիկական հագեցվածության բարելավում» միջոցառմանը։ Ընդ որում, նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա:

2․ Կարգավորման նպատակը, ակնկալվող արդյունքները
Նախագծի ընդունման արդյունքում հնարավորություն կստեղծվի ապահովել Հակակոռուպցիոն կոմիտեի գործունեության հետ կապված միջոցների ձեռքբերման անհրաժեշտ գումարը։

3․ Նախագծի մշակման գործընթացում ներգրավված ինստիտուտները և անձինք․
Նախագիծը մշակվել է Արդարադատության նախարարության կողմից։

4․ Նախագծի ընդունման դեպքում լրացուցիչ ֆինանսական միջոցների անհրաժեշտության, պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:

5․ Կապը ռազմավարական փաստաթղթերի հետ. Հայաստանի Հանրապետության վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ 	
Նախագիծն առնչվում է Հայաստանի Հանրապետության կառավարության  2021-2026թթ. ծրագրի 5.3 և 5․5 կետերին, մասնավորապես, ապահովում է Հակակոռուպցիոն կոմիտեի նյութատեխնիկական հագեցվածությունը։ 

